Нұрболат Әбуов,
М. Қозыбаев атындағы
СҚМУ-дің "Қазақстан тарихы
және әлеуметтік-гуманитарлық
пәндер" кафедрасының
меңгерушісі, тарих
ғылымдарының кандидаты.
Өшпес мұра
Президентіміз Нұрсұлтан Назарбаев "¥лы даланың жеті қыры" атты мақаласын жариялай отырып, ата-бабамыздан қалған тарихи мұра мен еліміздің жетістікгерін тағы бір саралады. Ол Ұлы даламыздың тарихы жеке жұрнақтарымен ғана емес, қазіргі заманауи ғылым тұрғысынан қарағанда түсінікті әрі тұтастай келбетке ие болу тиістігі туралы маңызды аспектіге тоқталды.
Дала тұрғындары - көшпенділер өркениетін зерттеу - қазіргі  Қазақстан тарихындағы өзекті мәселелердің бірі. Бұл бағытта Манаш Қозыбаев, Карл Байпақов, Кемел Ақышев және басқа да бір-қатар отандық зерттеушілердің, белгілі тарихшылардың,  археологтардың, зтнографтардың еңбек еткені белгілі. Ел тәуелсіздігінің алғашқы жылдары Манаш Қозыбаев зерделеген  келелі  мәселелердің алдында дала өркениеті тұрды. Оның "Степная цивилизация и ее уроки" атты мақаласында европоцентристердің көшпенділер туралы көзқарастары жоққа шығарылып, бұл халықтардың олар елестеткендей әлеммен байланысын жоғалтқан, тарих бетгеріне аратұра енгізіліп тұратын "дала құлдары" еместігін көрсетті. Манаш Қозыбаев Еуразия далаларындағы тамыры тереңнен бастау алатын мәдениет пен тарихтың бірлігі мен жалғастығы жоғалмағанын, керісінше, жаңа этникалық реңктерге ие болғанын айтты. Дала өркениетіне арналған туындылардың ішінде ерекше орын алатындары - Елбасымыз Нұрсұлтан Назарбаевтың еңбектері. Ол өзінің "Тарих толқынында" атты кітабында қазақ даласын "Ұлы түркі елінің" бөлшегі ретінде қарастырады. Мұнда үлкен астар бар. Өйткені, дәл қазіргі Қазақстан мен оған көршілес өңірлердің аумағында әлемнің кептеген халықтарының дамуына себепші болған түрлі мәдениеттер дүниеге келіп, жаңғырған. Онымен қоса, дала өркениеті әлем тарихына әл-Фараби, Яссауи, Күлтегін, Бейбарыс, Тәуке мен Абылай хан, Кенесары, Абай сияқты ұлы тұлғаларды әкелді.
Біздің ата-бабамыздың бай рухани және материалдық мәдениеті мен көпқырлы тарихы әлемде лайықты орнын алуы керек. "Ұлы даланың жеті қыры" мақаласының жастарымыз үшін тәрбиелік маңызы зор дер едім. Өйткені, Елбасы айтқандай, төл тарихын білетін, бағалайтын және мақтан ететін халықтың болашағы зор, өткенді мақтан тұтып, бүгінін нақты бағалай білу және болашаққа оң көзқарас таныту - еліміздің табысты болуының кепілі.

